Ա.Ալիխանյանի անվան ազգային գիտական լաբորատորիայի (ԱԱԳԼ-ԵրՖԻ) կողմից
C18 ցիկլոտրոնի միջոցով իրագործվող գործունեության

ԱՌԱՋԱՐԿՈՒԹՅՈՒՆ

ԱԱԳԼ-ի կողմից C18 ցիկլոտրոնի վրա նախատեսված գործունեությունը կազմված է ա) հիմնարար և կիրառական  հետազոտություններից և բ) բժշկական իզոտոպների արտադրության տեխնոլոգիայի զարգացումից և փորձնական արտադրության ստեղծումից:

Բժշկական իզոտոպների արտադրության տեխնոլոգիայի զարգացումը հիմնականում նպատակաուղղված է C18 ցիկլոտրոնի պրոտոնային փնջով  99mTC տեխնեցիումի ուղղակի  ստանալու մեթոդի զարգացմանը: Այս եղանակը վերջին տարիներին լայն զարգացում է ստանում աշխարհում և հովանավորվում է IAEA(МАГАТЭ) կողմից: Այդ հետազոտությունները կատարվում են նաև ԱԱԳԼ-ում, ինչպես բյուջետային ֆինանսավորման միջոցով, այնպես էլ IAEA(МАГАТЭ) կողմից հատկացված դրամաշնորհի միջոցներով: Այդ հետազոտությունները կատարվելու են C18 ցիկլոտրոնի հիմնական գործունեությանը զուգահեռ, քանի որ նշված ցիկլոտրոնը ի վիճակի է տալ միաժամանակ երկու իրարից անկախ պրոտոնային փունջ: Նախնական գնահատականները ցուց են տալիս, որ օրական 2-3 ժամ աշխատելով կարելի է Հայաստանի բոլոր բժշկական կենտրոնները ապահովել  99mTC տեխնեցիում դեղամիջոցով: Ուռուցքաբանության կենտրոնի ղեկավար Հայկ Բեքերջյանը ԱԱԳԼ վերջին այցելության ժամանակ հույս հայտնեց,  որ շուտով ԱԱԳԼ –ի իզոտոպների բաժնի և Իզոտոպների արտադրության կենտրոնի արդյունավետ համագործակցության շնորհիվ ինքը ստիպված չի լինի ամսեկան երկու անգամ արտասահամանից ներմուծել Մոլիբդեն-Տեխնեցիյ գեներատորներ և կօգտվի տեղական արտադրության դեղամիջոցից:  Այդպիսի արտադրության համար անհրաժեշտ մնացած համարյա բոլոր սարքավորումները ԱԱԳԼ իզոտոպների բաժմում առկա են` նրանք գնվել են նախորդ տարիներին ՄԳՏԿ ծրագրով ստացված ավելի քան 600000 ԱՄՆ դոլար գումարով դրամաշնորի միջոցներով: Մասնավորապես առկա է ստացվող բժշկական իզոտոպների ռադիոիզոտոպային և ռադիոլոգիական մաքրությունը ստուգելու համար անհրաժեշտ յուրօրինակ թանկարժեք սարքավորումներ, ինչպիսինն է, օրինակ՝ ավելի քան 50000 ԱՄՆ դոլար արժողությամբ գերմաքուր գերմանիումի դետեկտոր (տարածքում կա երկու այդպիսի սարք,  երկրորդը՝ ՀԱԷԿ-ում), որը գնվել է ՄԳՏԿ վերոհիշյալ դրամաշնորհի միջոցով:
2012 թվականին ՀՀ կառավարության որոշման կետերից մեկի համաձայն պատրաստվել են և Գիտության պետական Կոմիտեին են ներկայացվել 2014-2016 թվականների ՀՀ պետական բյուջեում C18 ցիկլոտրոնի վրա նախատեսված գիտական և կիրառական աշխատանքների համար նախագծեր: 99mTC տեխնեցիումի արտադրության տեխնոլոգիայի մշակման և փորձնական արտադրության ստեղծման համար նույնպես ներկայացվել է նախագիծ երեք տարվա գործունեության համար, որը գնահատվել է 60000 հազար ՀՀ դրամ:

Մոտ ապագայում նախատեսվում է  C18 ցիկլոտրոնի վրա հետազոտել նաև մի շարք այլ բժշկական իզոտոպների ստանալու հնարավորությունը` հետագայում դրանք արտադրելու նպատակով:

Այս գործունեությունը հեռանակարային է միայն երիտասարդ մասնագետների ակտիվ ներգրավվածության պարագայում: Ներկայումս ԱԱԳԼ իզոտոպների բաժնում այդ ծրագրերում ներգրավված են մեկ ֆիզմաթ գիտությունների թեկնածու, որն իր թեկնածուական թեզը պաշտպանել է հենց բժշկական իզոտոպների ստացման թեմայով մեկ ասպիրանտ, որի թեման հենց  C18 ցիկլոտրոնի վրա նախատեսված գիտական և կիրառական խնդիրներին է նվիրված: Եվս մեկ երիտասարդ ֆիզիկոս և հինգ ճարտարագետ-ուսանողներ ակտիվորեն մասնակցում են այս գործերին և գիտելիքներ ու փորձ ձեռք բերում մոտ ապագայում նախատեսված հետազոտությունները զարգացնելու և իրագործելու համար: Դրանով իսկ լուծվում է կադրային երիտասարդացման գերկարևոր խնդիրը:
 C18 պրոտոնային փունջը կօգտագործվի 9Be(P,N)9B ռեակցիայի օգնությամբ նեյտրոններ ստանալու համար: Աշխարհում նեյտրոնային փնջերը ունեն բավականին լայն պահանջարկ և նրանց կիրառությունների շրջանակը տարեց տարի ընդլայնվում է: Նեյտրոնային փնջերը, որոնք կարևոր դեր են կատարում միջուկային ֆիզիկայի հետազոտական ծրագրերում և կիրառական խնդիրներում, առավել ընդլայնում են ֆիզիկական գիտափորձերի ներուժը: Քանի որ նեյտրոնները չեզոք են և ունեն խորը թափանցելիություն, ապա նեյտրոնային ռադիոգրաֆիայի մեթոդները, որոնք հանդիսանում են բուժման անվնաս մեթոդ, որոշակի դրական առանձնահատկություններով տարբերվում են ֆոտոնային ռադիոգրաֆիայի մեթոդներից: Այսօրվա դրությամբ Հայաստանում գոյություն չունեն նեյտրոնային փնջեր, որոնք կարելի կլինի կիրառել գիտության, ռադիացիոն վերամշակման, սարքաշինության, ակտիվացիոն անալիզում, նեյտրոնային թերապիայում, նուկլիդների արտադրությունում և այլ բնագավառներում: 

Ա.Ի.Ալիխանյանի անվան Ազգային գիտական լաբորատորիայում մշակվել են նախագծեր միջուկային ֆիզիկայի գծով արդիական և մրցունակ փորձարարական հետազոտություններ (միջուկի կազմության ուսումնասիրություններ, էկզոտիկ միջուկների ուսումնասիրություն, միջուկային ռեակցիաներ, նեյտրոններով հարուստ իզոտոպներ և այլն) կատարելու համար: 

Այս տարի ՀՀ ԿԳՆ գիտության պետական կոմիտեի հայտարարած մրցույթին ինստիտուտը ներկայացրել էր միջուկային ֆիզիկայի գիտափորձեր  IBA Cyclon 18/18 ցիկլոտրոնի վրա, որը կգործարկվի 2013թ-ի վերջին: Առաջարկվել են հետևյալ նախագծերը`
1. “Ծանր միջուկների ճեղքման հազվադեպ կանալների որոնումը”
2.  “Ածխածնի միջուկի ճեղքումը երեք ալֆա մասնիկների էլեկտրոնային, ֆոտոնային և պրոտոնային փնջերի օգնությամբ”
3.  “ 203Tl, natW և natGd թիրախներում մինչև 18 ՄէՎ պրոտոններով առաջացած ռեակցիաների գրգռման ֆունկցիաները”

4.  “Նեյտրոնային փնջերի ստեղծումը  բժշկական կիրառությունների և ​​միջուկային ֆիզիկայի հետազոտությունների համար”

Ներկայացված նախագծերից հավանության է արժանացել միայն “Ծանր միջուկների ճեղքման հազվադեպ կանալների որոնումը” գիտափորձը (ղեկավար Հ. Գուլքանյան):

Առաջարկվող գիտափորձերի կատարման արդյունքում  կստացվեն մեծ քանակությամբ նոր փորձարարական տվյալներ պրոտոն-միջուկային ռեակցիաների վերաբերյալ: Այդ արդյունքները  կարևոր են միջուկային կառուցվածքը և ռեակցիաների ընթացքը ավելի լավ հասկանալու տեսակետից, ինչպես նաև ցածր էներգիաների տիրույթում տեսական մոդելների ստուգման և ճշգրտման համար: 
Լիցքավորված մասնիկների ազդեցության տակ (մասնավորապես պրոտոնների) տեղի ունեցող ռեակցիաների կտրվածքները անհրաժեշտ են մի շարք կիրառական բնագավառներում, օրինակ`

· Բժշկական իզոտոպների արտադրություն;
· Մետաղների մաշվածության չափում միջուկային մեթոդով; 
· Ռադիոկենսաբանություն;
· և այլն

Ինստիտուտում տարվում են նաև նախագծային որոնողական աշխատանքներ առաջիկա տարիներին միջուկային ֆիզիկայի զարգացման համար նոր արագացուցչային համալիրի ստեղծման համար, որոնք կներառեն գիտական և տեխնիկական լիարժեք հիմնավորումներ: 

Ինստիտուտը երկար տարիներ հանդիսացել է  արագացուցչային հայտնի կենտրոն, ունի բարձր որակավորում ունեցող մասնագետներ և անհրաժեշտ սարքավորումներ, ինչպես նաև բավականին փորձ և գիտելիքներ միջուկային ֆիզիկայի հետազոտությունները հաջողությամբ կատարելու համար: Այս ծրագրի իրագործման ընթացքում կօգտագործվեն ինստիտուտում առկա սարքավորումները, որոնք ստեղծվել են հետազոտություններ կատարելու և նորամուծական տեխնոլոգիաներ մշակելու նպատակով: Ինստիտուտում գոյություն ունեցող էլեկտրոնային իմպուլսային տեխնիկան և տեխնոլոգիան, հետազոտական սարքերը և վահանակները, ճառագայթման գրանցիչների հարուստ հավաքածուն, չափողական և հաշվողական միջոցները, ինչպես նաև տարրական մասնիկների փնջերի ստեղծման աշխատանքային կուտակված փորձը հանդիսանում են որպես բավարար հիմք առաջարկվող աշխատանքների հաջող իրականացման համար:

Նկարագրված գիտափորձերը կատարվելու են C18 ցիկլոտրոնի դուրս բերված փնջի տակ, որը պրոտոնահին փունջը ցիկլոտրոնի դահլիճից տեղափոխում է հարևան փորձարարայան դահլիճ, որը հենց նախատեսված է ԱԱԳԼ ֆիզիկոսների կողմից գիտափորձեր կատարելու համար: Դրան ակտիվորեն աջակցում էին և աջակցում են իզոտոպների արտադրության կենտրոնի և ՀՀ էկոնոմիկայի նախարարության մրցունակության հիմնադրամի ղեկավարները և անձնակազմը: Այդ կազմակերպությունների և ԱԱԳԼ ղեկավարների միջև առկա փոխըմբռնումը և փոխօգնությունը խթանում է ընդհանուր ծրագրի արդյունավետ իրականացմանը:

Պատրաստված է ԱԱԳԼ (ԵրՖԻ) կողմից իզոտոպների արտադրության կենտրոնին մատուցվող նախատեսված ծառայությունների առաջարկություն (կցված է): Հետագայում այդ համագործակցության և մատուցվող ծառայությունների ցանկը ենթակա է ընդլայնման:
